
Улаанбаатар хот 
 
Эрхэм хүндэт Зөвлөлийн гишүүд болон хүндэт зочид оо! 
 
Миний бие энэхүү маш чухал арга хэмжээ болох жилийн хуралдааны үндсэн 
илтгэлийг тавихаар 2 дахь жилдээ уригдсандаа баяртай байна. Энэ жилийн 
хуралдааны сэдвийг “Хайрцгаас гадуур сэтгэх нь” гэж нэрлэсэн нь Монгол улсын 
шинэ Засгийн газар бүрэлдэж, өмнөө тулгарч буй асуудлуудад анхаарлаа хандуулж 
эхэлж буйтай утгын болон цаг хугацааны холбоотой байна. Ерөнхий сайд 
Элбэгдорж  засгийн газраас энэхүү жилийн хуралдаан болон хөрөнгө оруулалтын 
асуудлаар явагддаг хэлэлцүүлгийг зохион байгуулж явуулдаг  уламжлалыг 
үргэлжлүүлэх саналыг найрсгаар тавьсан байгаа. 
 
Эдийн засаг, улс төрийн аль алинд нь гарсан томоохон чухал өөрчлөлтүүдийн гэрч 
болон үлдэх өнгөрсөн жилийн гол үйл явдлуудыг эргэн санаад ирэх жил тулгарч 
болох зарим асуудлууд руу та бүхний анхаарлыг хандуулъя. 
 
ХАМБЗ болон ЭСЯ-ны хамтын ажиллагаа 
       
Ноднин жилийн хуралдаан дээр хэлсэн үгэндээ “ХАМБЗ болон Америк-Монголын 
Бизнес Группын нэгдэх ёслолын туузыг хайчлах нэр хүндтэй үүрэг надад ноогдож 
буй” тухай дурьдаж байсан маань ёсоор болж өнгөрсөн өвөл Пит Морроугийн  
удирдлаган доор хийгдсэн шинэ оффисын нээлтийн ажиллагааны хүндэт зочин 
болж оролцсон билээ. Мөн ХАМБЗ болон АНУ-ын ЭСЯ хоёрын хамтран 
ажилласан хэд хэдэн асуудал, Америкийн зарим компаний асуудлаар ЭСЯ-наас 
Монгол улсын Засгийн газарт хандсан хэд хэдэн тохиолдлыг ноднин жил би 
тэмдэглэн хэлж байсан. ЭСЯ-ны эдийн засаг/бизнесийн баг(өнөөдөр энд Майкл 
Ричмонд, Дарьсүрэн нар төлөөлж буй)-ийн удирдлаган дор энэхүү ажил үргэлжилж 
байна. 
 
Түүнээс гадна, өнгөрсөн жил ХАМБЗ болон ЭСЯ хоёрын хамтын ажиллагаа илт 
өргөжин тэлж, шинэ чиглэлүүдээр баяжлаа. ХАМБЗ-ийн Ашигт малтмалын ажлын 
хэсэг болон ЭСЯ-ны хамтын хүчин чармайлт, анхны лобби амжилт олж, маш их 
зөрчилдөөн бүхий “Гар аргаар олборлох тухай” хуулийг хэлэлцэн батлах асуудлыг 
хойшлуулж, бидний санал зөвлөгөөг анхааран авч үзэхийг УИХ-д итгүүлж чадсан 
юм. Хянан засварласан энэхүү хуулийн төслийг 10-р сарын 5-нд эхлэх УИХ-ын 
намрын чуулганаар хэлэлцэхээр товлосон байгаа. Усны төлбөрийн талаар бидний 
санаа зовниж буй асуултуудад УИХ-аас хариу авах ажил тийм ч урагштай биш 
байгаа хэдий ч бид бууж өгөөгүй байна. Шинээр бүрэлдсэн УИХ, Засгийн газар, 
тэдгээрийн шинэ гишүүдтэй хамтран ажиллахын тулд бид холбоо хэлхээгээ 
шинэчилж, “Гар аргаар олборлох тухай хууль”, “Мэдээлэл технологийн хууль”, 



“Мөнгө угаалттай тэмцэх тухай хууль” болон бусад хүлээгдэж буй хууль 
тогтоомжууд дээр хамтарсан “лобби”-гоо үргэлжлүүлэх нь чухал юм. 
 
Үүнтэй нэгэн адил чухал зүйл нь гадаадын хөрөнгө оруулалттай холбоотой аливаа 
шинэ хууль тогтоомж боловсруулагдаж байгаа тохиолдолд бид урьд нь биш юмаа 
гэхэд зэрэгцээд явж байх хэрэгтэй байна. Өнөөдөр болох дугуй ширээний 
ярилцлага дээр ХАМБЗ-өөс мэдээлэл, технологийн талаар өргөн ойлголттой, 
түүнийг бүрэн ашиглах урам зориг дүүрэн байгаа Ерөнхий сайдад хандаж 
“Нээлттэй засаг” вэбсайтаа өргөжүүлж, Засгийн газраас өргөн барьсан болон 
хүлээгдэж буй хууль тогтоомжийн талаархи мэдээллийг олон нийтэд цаг алдалгүй 
хүргэх талаар хүсэлт тавихыг зөвлөж байна. Бүх яамд, агентлагууд энэ вэбсайтад 
өөрсдийн боловсруулсан хуулийн төслүүдээ тавих юм бол ил тод байдал, үр дүнтэй 
засаглалыг хэрэгжүүлэхэд маш их тус болно. 
 
Хөрөнгө оруулалтын орчин                       
 
2004 оны 7-р сарын 15-нд Ерөнхийлөгч Н.Багабандийг Вашингтонд айлчлах үеэр 
АНУ, Монгол улс хоёр Худалдаа, хөрөнгө оруулалтын ерөнхий хэлэлцээрт гарын 
үсэг зурсан билээ. АНУ-ын Худалдааны төлөөлөгчийн газраас энэхүү ерөнхий 
хэлэлцээрийн дагуу байгуулагдсан Хамтарсан зөвлөлийн анхны хуралдааныг хэзээ 
явуулах, ямар асуудлууд хэлэлцэх талаарх саналаа боловсруулж, Монголын талд 
тавих шатандаа байна. Хуваарийн дагуу тогтмол явагдах Хамтарсан зөвлөлийн 
эдгээр хуралдааны бэлтгэл ажилд хувийн хэвшлийнхнийг оролцуулах явдлыг АНУ-
ын Худалдааны төлөөлөгчийн газар дэмжиж байна. 
 
Гишүүнчлэл, ашиг сонирхлын хувьд ХАМБЗ нь АНУ болон Монгол аль аль талынх 
нь бэлтгэл ажилд хувь нэмрээ оруулахад тохиромжтой бөгөөд та бүхний санаа 
бодлыг тэдэнд хүргэж, анхаарлыг нь хандуулах талаар бид хамтран ажиллах болно. 
Хэрэв ХАМБЗ-ийн гишүүд урьдынх шигээ хамтран ажилласаар байх юм бол 
гадаадын хөрөнгө оруулалтыг татахын тулд  Монгол улсын эдийн засгийг 
тогтвортой, ил тод, урьдчилан таамаглаж болохуйц бизнесийн орчин болгох 
шилжилтийн үйл явцыг дуусгахад голлох үүрэг гүйцэтгэх ховор боломж түүнд 
байна.  
 
Шинэ засгийн газрын мөрийн хөтөлбөрийн нэг хэсэг болох татварын шинэчлэлийг 
ухаалаг хийж чадвал хувийн хөрөнгө оруулалтыг нэмэгдүүлж, эдийн засгийн 
хөгжлийг түргэсгэх боломжтой. Төсвийн орлогын бүрдүүлэлтэд ноцтой нөлөө 
учруулалгүйгээр үүнийг хийнэ гэдэг бол хэцүү ажил.  Бизнесийн багц хуулиудад 
одоо ажиглагдаж байгаа бизнесийн өрсөлдөөнийг чөдөрлөсөн заалтуудыг өөрчилж, 
шинэчлэх талаар АНУ-ын ОУХА/Чемоникс группын зөвлөх баг Ерөнхий сайдын 
шинэ зөвлөхүүд болон УИХ-ын холбогдох гишүүдтэй ажиллаж эхлээд байна.      
 
Бид Монгол улсын Засгийн газрыг Авилгалын эсрэг НҮБ-ын конвенцид нэгдэн 
орох талаар ятгаж, мөн бидэнд хүсэлт тавьсных нь дагуу энэхүү конвенцийн үндсэн 
зарчмуудыг тусгасан хуулийн төсөл боловсруулж, хэрэгжүүлэхэд нь туслах болно.  
 



Өнгөрсөн 7-р сард OPIC Америкийн талаас Монголд хөрөнгө оруулагч нарт 
зориулан 50 сая ам.долларын зээлийн шугам нээж буйгаа зарласан бөгөөд тэдний 
дээд албаны хүмүүс Монголд хүрэлцэн ирж, ХАМБЗ-ийн гишүүдтэй уулзсан билээ. 
Банк санхүү, уул уурхай, аялал жуулчлалын салбарт хэрэгжүүлэх 3 төсөл хэрэгжих 
шатандаа явж байгаа бөгөөд нэмж бусад төслүүдийг авч хэлэлцэх болно. OPIC энэ 
хөрөнгө оруулалтаараа Монгол улс нь хөрөнгө оруулалтын орчноо илүү таатай 
болгох талаар үргэлжлүүлэн ажиллах ёстой хэдий ч Америкчууд болон бусад 
гадны хөрөнгө оруулагчдын хувьд ашигтай бизнес хийж болох газар юм гэдгийг 
хүлээн зөвшөөрсөн төдийгүй нийтэд харуулсан юм.  
 
Худалдааны асуудлууд 
 
Нэрнээс нь харахад ч гэсэн Худалдаа, хөрөнгө оруулалтын ерөнхий хэлэлцээр нь 
худалдаа болон хөрөнгө оруулалтын аль алиныг нь хамаарч байгаа юм. Монголын 
талын мэдэгдсэнээр сүүлийн хэдэн жилд АНУ нь Монголын худалдааны 2 дахь том 
түнш бөгөөд зах зээл болж чадсан байна. АНУ-д экспортолж байгаа бүтээгдхүүний 
ихэнх нь оёмол, сүлжмэл бүтээгдхүүн. Энэ оны эцсээр Оёмол, сүлжмэл 
бүтээгдхүүний тухай олон талт хэлэлцээр дуусахтай холбогдон үүсэх шинэ бөгөөд 
илүү өрсөлдөөнтэй зах зээлийн нөхцөлд Монголын оёмол, сүлжмэл бүтээгдхүүний 
экспорт нилээд хүндрэлтэй тулгарах болоод байна.  Энэхүү хэлэлцээр нь Хятад 
болон оёмол, сүлжмэл бүтээгдхүүн үйлдвэрлэгч бусад гол орнуудаас АНУ, 
Европын зах зээлд нийлүүлэх бүтээгдхүүний тоо хэмжээнд лимит тогтоосон бөгөөд 
энэхүү квотын систем нь Монголд үйлдвэрлэсэн бүтээгдхүүнийг шууд АНУ-ын зах 
зээлд гаргахад маш тааламжтай нөхцлийг бүрдүүлж байв. Үүний үр дүнд  сүүлийн 
хэдэн жилд Улаанбаатар хот, түүний орчин тойронд 66 үйлдвэр 30000 орчим 
хүнийг ажлаар хангаж, экспортын зах зээлд зориулан үйлдвэрлэл явуулснаар 
жилдээ 80 сая орчим ам.долларын цэвэр ашиг олж байв.  
 
Монгол улс ганцаараа энэхүү систем төгсгөл болсноос үүдэн гарах үр дагавартай 
тулгарч байгаа юм биш. Дэлхийн худалдааны байгууллагын гишүүн бусад 
орнуудын нэгэн адил Монгол ч бас энэхүү хэлэлцээр дуусах талаар хэдэн жилийн 
өмнөөс мэдэж байсан бөгөөд гарч болох сөрөг үр дагавруудыг хэрхэн арилгах 
талаар бодлого боловсруулах хугацаа байсан. Энэхүү хэлэлцээрийн хугацааг сунгах 
талаар хүсэлт тавьсан байгаа боловч нааштай шийдэгдэх эсэх нь эргэлзээтэй юм. 
Хятадын оёмол бүтээгдхүүний экспортод шинэ тариф тогтоох, зарим улсуудад 
худалдааны давуу нөхцөл олгох талаар мөн санал гарч байсан боловч АНУ-ын 
конгресс дээр дэмжигдээгүй билээ. 
 
Одоогийн байдлаар дэлхийн болоод бүсийн, мөн тухайн улс орны талаар нухацтай 
яригдаж байгаа асуудал байхгүй байна. Ойрын үед Монгол шиг жижиг 
үйлдвэрлэгчид цаашид үйлдвэрлэлээ яаж явуулах, үйлдвэр болон ажиллах хүчээ 
өөр зорилгоор ашиглахын тулд яаж өөрчлөх зэргийг нухацтай авч үзэхгүй бол 
болохгүй. Энэ асуудал маш чухал бөгөөд яаралтай шийдэх ёстой учир энэхүү 
хуралдааны үеэр хөндөж ярина гэж байгаад би баяртай байна. Мөн Оёмол, сүлжмэл 
бүтээгдхүүний тухай олон талт хэлэлцээр дууссанаас үүдэж гарах үр дагаварыг 
амсах Монгол болон Ази, номхон далайн бүсийн бусад жижиг үйлдвэрлэгч нарт 



зориулж 10-р сарын эхээр Бангкокт семинар зохион байгуулах гэсэн Азийн 
Сангийн санаачлагыг би талархан хүлээж авч байна.  
 
АНУ-тай Чөлөөт худалдааны гэрээ байгуулах саналууд ч гарч байсан. Харамсалтай 
нь, энэ бол наад зах нь ойрын ирээдүйд асуудлыг шийдвэрлэх хамгийн зөв зам биш 
юм. Ойрын үед Монголын сонин хэвлэлд бичээд байгаа шиг АНУ нь Монголтой 
Чөлөөт худалдааны гэрээ байгуулах талаар хэлэлцээр хийгээгүй байна. Хоёр талын 
Чөлөөт худалдааны гэрээ байгуулна гэдэг нь маш том ажил бөгөөд голчлон хоёр 
талын харилцан ашигтай, идэвхтэй худалдааны үйл ажиллагаанд суурилсан байдаг. 
 
Худалдаа, хөрөнгө оруулалтын ерөнхий хэлэлцээр (ХХОЕХ) нь хоёр орны хувьд 
юу ашигтай байх, яаж хоёр талын худалдаагаа өргөжүүлэх вэ гэдгийг тодорхойлж 
эхлэх зөв механизм юм. ХХОЕХ нь АНУ-ын хувьд өөр оронтой хийж буй 
худалдаа, хөрөнгө оруулалтыг хөндсөн аливаа асуудлыг хэлэлцэж шийдвэрлэхэд 
баримталдаг зөвлөлдөх механизм бөгөөд энэхүү хэлэлцээрийг ихэвчлэн олон улсын 
худалдаа, хөрөнгө оруулалтанд эдийн засгаа нээлттэй болгох талаар эхний 
алхмуудыг хийж байгаа улс орнуудтай хийдэг. Сүүлийн жилүүдэд Ази, номхон 
далайн орнуудаас Тайланд, Шри Ланка, Бруней, Малайз, Монгол зэрэг улсуудыг 
оруулаад дэлхийн бусад олон оронтой АНУ нь ХХОЕХ байгуулсан билээ. 
Хэдийгээр энэхүү хэлэлцээрийн дагуу ямарваа нэг үүрэг хүлээхгүй ч худалдааны 
онцлог асуудлуудыг гарган тавьж, худалдааны түншүүддээ туршлага 
хуримтлуулах, институциуд болон хууль тогтоомжийг бий болгож, дэлхийн эдийн 
засагт нэгдэн ороход нь туслах, улмаар зарим тохиолдолд Чөлөөт худалдааны гэрээ 
байгуулахад хүргэж болохуйц нөхцөл байдлыг бий болгох зэргээр шууд үр дүнг нь 
үзэх боломжтой. 
 
Дээр хэлсэнчлэн АНУ-ын худалдааны төлөөлөгчийн газар нь ХХОЕХ-ийн 
хамтарсан зөвлөлийн анхны хуралдааныг хийх талаар ажиллаж байгаа. Тэр 
хуралдаан дээр Оёмол, сүлжмэл бүтээгдхүүний тухай олон талт хэлэлцээр 
дуусгавар болж буйтай холбогдон үүсэх асуудлыг сөхөн тавьж, АНУ-д гаргах 
экспортод үзүүлэх муу үр дагаврыг арилгах практик арга замуудыг хэлэлцэх 
боломж Монгол улсад бий. Тэгэхээр Хамтарсан зөвлөлийн анхны хуралдаанд 
бэлдэх асуудалд анхаарлаа хандуулахыг би Монгол улсын Засгийн газраас хүсч 
байна. 
 
Мянганы сорилын сан 
 
Мянганы сорилын сан нь Монголд үзүүлэх дэмжлэгийн хүрээнд манай ЭСЯ болон 
ХАМБЗ-ийн оролцож буй өөр нэг асуудал юм. Энэхүү хуралдааны дэгээс харахад 
өнөөдөр 10:30-аас МСС-ийн үйл явцыг үргэлжлүүлэн хэлэлцэх юм байна. Гэхдээ 
би цөөн хэдхэн тайлбар хийхийг хүсч байна. 
 
Энэ оны эхээр Монгол улс нь шинээр байгуулагдсан Мянганы Сорилын 
Корпорациас тусламж авах эрх бүхий эхний 16 орны тоонд багтсан билээ. 
Корпорацийн захирал Пол Эпплгарт болон төлөөлөгчдийн бүрэлдхүүн 5-р сард 
Монгол улсад айлчилж, цаашид авч хэрэгжүүлэх арга хэмжээнүүдийн талаар 



засгийн газар, иргэний нийгэм, хувийн хэвшлийн төлөөлөлд тайлбарласан юм. 
Одоо бөмбөг Монголын талд байгаа бөгөөд төслийг боловсруулж МСК-д 
хэлэлцүүлэхээр өргөн барих асуудал байгаа юм.  
 
Азийн сангийн дэмжлэгтэйгээр МСС-ийн Үндэсний зөвлөл Улаанбаатар хотод 
болон хөдөө орон нутагт олон нийтийн хэлэлцүүлгүүдийг явуулж байна. Энэ сарын 
эхээр хэд хэдэн аймгийн хувийн хэвшил, иргэний нийгэм, засаг захиргааны 
байгууллагын төлөөлөгчид Ховд, Дарханд цугларчээ. Өнгөрсөн долоо хоногт 
Даланзадгад, ирэх долоо хоногт Чойбалсан. Эдгээр хэлэлцүүлэг дээр яригдсан 
санаа, бодлууд төслийн эхийг боловсруулахад тусгалаа олж, уг төслийг МСК-д 
өргөн барихаас өмнө дахин олон нийтэд танилцуулж, саналыг нь сонсоно гэж би 
ойлгож байгаа. “Үндэсний зөвлөлдөх үйл явцыг” зохион байгуулж явуулсан 
Монголын арга барил Вашингтонд ихээхэн таалагдсан. Монгол улс одоо төслөө 
боловсруулах шатандаа явж байна. Бэрхшээл нь гэвэл юуг нэн тэргүүнд тавихаа 
тодорхойлж, 3-5 жилийн дараа хэмжиж болохуйц өсөлт гарах салбарыг сонгож 
авах явдал байна. Мянганы сорилтын сан бол эдийн засгийн тогтвортой өсөлтийг 
эхлүүлэх зорилгоор хамгийн ирээдүйтэй салбарт нэг удаагийн, томоохон 
хэмжээний хөрөнгө оруулалт хийх тусламжийн шинэ хэлбэр юм. МСК нь эдийн 
засгийн тогтвортой хөгжилд хүрэх гол хэрэгсэл гэдэг утгаар нь хувийн хэвшилд 
онцгой үүрэг ноогдуулж байна. МСС-ийн төслүүдийг олон нийтийн тендер 
шалгаруулах замаар хэрэгжүүлэхэд хувийн хэвшил дээр нилээд тулгуурлах нь 
лавтай. Энэ төслийн нэг хэсэг болж олон улсын стандартын шаардлагад нийцсэн 
нягтлан бодох бүртгэл, санхүүгийн менежмент, хяналтын журмууд шаардлагатай 
болох ба энэ нь хувийн хэвшилд бас нэг боломжийг нээж байгаа юм. 
 
Төслийг өргөн барих эцсийн хугацаа гэж байхгүй боловч Монгол улс энэ оны эцэс 
гэхэд төслөө өргөн барихын төлөө чармайх хэрэгтэй.Тодорхой хэмжээний мөнгийг 
авахын тулд бусад улс орнуудтай өрсөлдөх бөгөөд хэд хэдэн орнууд төслөө өргөн 
барьчихаад байгаа.  
 
Үүний зэрэгцээ МСК-иас шалгаруулалтанд ашигласан 16 шалгуур үзүүлэлт тус 
бүрээр Монгол улс өндөр дүн үзүүлсээр байх ёстой. Шалгарсан орон тус бүр эдийн 
засаг, улс төрийн шинэтгэлээ үргэлжлүүлэн явуулж буй эсэхийг тодорхойлох 
зорилгоор жил бүр гүйцэтгэлийг нь дүгнэж байх юм. Эхний шатанд Монгол улс 16 
шалгуурын 15-д нь сайн дүн үзүүлсэн бөгөөд “унасан” ганц үзүүлэлт нь төсвийн 
алдагдлын хэмжээ буюу 3.9% байлгах зорилт тавьсан ч түүнээсээ хэтэрч 5.7% 
болсон явдал байсан юм. Тэгэхээр шинэ төр, засгийн газар энэ асуудалд анхаарлаа 
хандуулж,  төсвийн алдагдлыг цаашид бууруулахын тулд төсвөө ухаалаг зарцуулах 
байх гэж бид найдаж байна. 
 
Америк-Монголын харилцаа 
 
Миний бодлоор өнөөг хүртэл ямагт дээд хэмжээнд байсаар ирсэн хоёр орны 
харилцааны талаар хэдхэн үг хэлье. Өнгөрсөн 7-р сард Ерөнхийлөгч Буштай 
Вашингтонд албан ёсны уулзалт хийх үед нь би Ерөнхийлөгч Багабандийг дагалдан 
явсан юм. Энэ нь 12 жилийн дараа Вашингтон Монгол улсын ерөнхийлөгчийг 



урьсан явдал байлаа. Хоёр ерөнхийлөгч хамтарсан мэдэгдэл гаргаж “манай хоёр 
ардчилсан орны хооронд хамтын үнэт зүйлс, стратегийн нийтлэг эрх ашигт 
тулгуурласан хамтын ажиллагаа, иж бүрэн түншлэлийн шинэ эрин үе” эхэлснийг 
тэмдэглэсэн билээ.  
 
“Хамтын үнэт зүйлс” гэдгээр бид ардчилсан засаглал, хувийн хэвшил давамгайлсан 
чөлөөт эдийн засгийн төлөө тууштай байхыг хэлж байгаа юм. Монгол улс бол 
ардчилсан орнуудын томоохон хамтын нийгэмлэгийн хүндтэй гишүүн бөгөөд ижил 
төстэй замаар замнаж буй Төв болон Зүүн Европын бусад орнуудын хувьд үлгэр 
жишээ болж байгаа юм.   
 
“Стратегийн нийтлэг эрх ашиг” гэдэгт бид олон улсын терроризмтай тэмцэх, Зүүн 
хойд Азид энх тайван, тогтвортой байдлыг тогтоох, үүнд Солонгосын хойгийг 
цөмийн зэвсгээс ангид байлгахын төлөө тууштай байхыг хамаатуулан ойлгож 
байна. Ялангуяа Ерөнхийлөгч Буш Афганистан, Иракийг тогтворжуулах, сэргээн 
босгох үйл ажиллагаа, түүнчлэн Ирак дахь олон улсын энхийг сахиулах хүчний үйл 
ажиллагаанд оролцох талаар Монгол улс шийдвэр төгс байгааг өндрөөр үнэлсэн 
билээ. 
 
Монгол улсад ардчилал бэхжих үйл явц                                 
 
Зөвхөн манай хоёр орны харилцаа “шинэ эрин үед” орж байгаа төдийгүй монголын 
ардчилал ч мөн шинэ шатанд гарч байна. Өнгөрсөн 6-р сарын 27-нд монголчууд 8 
дахь удаагаа төрийн эрх барих дээд байгууллагаа сонгохоор санал хураалтын 
байранд очицгоолоо. Сонгуулийн үр дүн гайхмаар сонин гарлаа. Монголын ард 
түмэн их хурал, засгийн газартаа улс төрийн хүчнүүдийн тэнцвэртэй харьцааг 
тогтоохын төлөө саналаа өгчээ. Үүний үр дүнд улс төрийн голлох хоёр хүчин 
болох МАХН болон Эх орон-Ардчилал эвсэл сонгогчдын хийсэн сонголтын 
илэрхийлэл болохуйц эвслийн засгийн газар байгуулахаар хамтран ажиллаж байна. 
 
8-р сарын 20-нд их хурлын чуулган дээр хэлсэн үгэндээ шинэ Ерөнхий сайд, ноён 
Элбэгдорж Монгол улс шинэ замаар замнах боллоо гэж онцлон тэмдэглэсэн. 6-р 
сарын 27-ны сонгууль бол ялагдагчгүй, зөвхөн ялагчтай сонгууль байлаа. 
Монголын ардчиллын харьцангуй богино түүхэнд анх удаа аль нэг нам, улс төрийн 
хүчин дангаараа олонхи болж засгийн эрхийг барилгүй, харин голлох хоёр улс 
төрийн хүчин эвсэл болж засгийн эрхийг барих болж байгаа юм. Амжилтанд 
хүрвэл хамтдаа хүрнэ, эсвэл хамтдаа унана гэсэн ойлголт аль аль талд нь байх шиг 
байна. Нээлттэй, ил тод байдлыг дэмжиж, төрийн алба гэсэн нэг л зорилгод 
нийцүүлэн боловсруулсан шинэ дүрэм, журам бий болох байх. 
 
Сонгогчдын сонголтын үр дүнд бий болсон энэхүү шинэ засгийн газартай АНУ 
нягт хамтран ажиллах бэлтгэлтэй байгаа. Монгол улсад ардчиллыг бэхжүүлж, 
эдийн засгийг хөгжүүлэхийн төлөө ажиллаж буй хүмүүсийг бид дэмжсээр байх 
болно. 
 
 



Дүгнэлт     
 
Ирэх жилд бид хаана явж байх нь вэ гэдэг талаар дүгнэж хэлье. Бид хамтдаа байж л 
хөрөнгө оруулалт, худалдааны асуудлуудыг шийдвэрлэж чадах учир ХАМБЗ болон 
ЭСЯ хоёрын нягт хамтын ажиллагаа цаашид ч чухал хэвээр байна.  Манай 
компаниуд шударга бөгөөд чөлөөтэй үйл ажиллагаа явуулах нөхцлөөр хангагдаж 
байгаа эсэхэд хяналт тавихын зэрэгцээ Монгол улсад эдийн засаг, бизнесийн 
орчинг хэрхэн сайжруулж, энэ улсад хэрэгцээтэй байгаа гадаадын шууд хөрөнгө 
оруулалт болон дотоодын хөрөнгө оруулалтыг олох зэрэг нь бидний хувьд гол 
асуудал хэвээр байх болно.  
 
Урт хугацааны бизнесийн орчинг сайжруулах зорилгоор Монголын хууль тогтоох 
байгууллагын дэмжлэг авч болохуйц, тодорхой зорилгод чиглэсэн бодлогыг 
тодорхойлоход анхаарлаа хандуулах хэрэгтэй. Уншсан хүнийг ядраахаар, асар том 
хэмжээний бодлогын чанартай бичиг баримтын тухай би хэлэх гээгүй. Харин 
мэдрэгдэхүйц шинэчлэлийг тусгасан, товч тодорхой, оновчтой бодлого байх ёстой. 
Зорилгодоо хүрэхэд минь бидэнд туслах хэд хэдэн механизм бөгөөд арга замууд 
байна. Үүнд: Худалдаа, хөрөнгө оруулалтын ерөнхий хэлэлцээр, АНУ-ын  
Хөнгөлөлтийн ерөнхий систем, зарим бүтээгдхүүнд тарифын хөнгөлөлт үзүүлэх 
тухай Монголын хүсэлтийг манай талаас дэмжиж байгаа, OPIC болон Мянганы 
сорилын сан зэргийг нэрлэж болно. Мөн АНУ-ын ОУХА-ийн Монголд ажиллаж 
буй хэрэгжүүлэгч түншүүд болох Чемоникс, Мерси Кор, CHF, Мужийн болон орон 
нутгийн шүүхүүдийн үндэсний холбоо, Олон улсын Бүгд найрамдахчуудын 
хүрээлэн зэргийн техник туслалцааг бид авч болох билээ.  
 
ХАМБЗ-д энэхүү үүргийг биелүүлэх зохион байгуулалт, хүсэл эрмэлзэл бий гэдэгт 
би итгэж байна. ХАМБЗ-ийн удирдлага, хороод нь яамд болон УИХ-ын түвшинд 
хэлэлцүүлэхээр бодлогын чанартай хэд хэдэн бичиг баримтыг боловсруулсан 
билээ. ХАМБЗ нь шударга бөгөөд үндэслэл сайтай зөвлөгөө өгдгөөрөө нэр хүндтэй 
болж чадсан болохоор би та бүгдэд хандан “Сайн хийж чаддаг юмаа хий. Өөрөөр 
хэлбэл, энэ цаг үед Монголд хэрэгцээтэй байгаа бизнесийн орчинг бүрдүүлэхийн 
тулд юу хийх хэрэгтэй байгааг тодорхойлоход зөвлөөч” гэж хэлмээр байна. 
Өөрийнхөө зүгээс бид эдийн засгийн шинэтгэлийн талаархи санаачлагуудаа 
үргэлжлүүлж, бизнесийн үүд хаалгыг нээх бусад боломжуудыг эрж хайсаар байх 
болно. 
 
Та бүхэнд баярлалаа. Хурлын үйл ажиллагаанд тань амжилт хүсье.       
 
      
 


